
Конгресс шулай ук Татарларның
федераль милли-мәдәни автоно-
миясе белән кулга-кул тотынышып
уңышлы эшли. Автономия белән
озак еллар Илдар  Гыйльметдинов
җитәкчелек итә. Татарстан татар-
лар яшәгән төбәкләр һәм илләр
белән эшләүгә аерым игътибар
бүлә. Ярдәм Мәдәният, шулай ук
Мәгариф һәм фән министрлык-
лары линиясе буенча күрсәтелә.
“Без бергә” гәзите басыла, “ТНВ-
планета” телеканалы эшли.
Үзгәрешләр “Татар-информ” агент-
лыгының татар редакциясенә дә
кагылган. Игътибарыгызга шуны-
сын да җиткерик, “Татар әдәбияты
үзәге” интернет-порталы презен-
тациясе делегатлар баргач булды.
Бүген анда 1100-дән артык китап
җыелган. Хәзер ул сайтны ачып,
җаның теләгән әсәрне табып
укырга мөмкин. 

Быелгы Конгрессның төп
үзенчәлеге — “Милли шура”
төзелү, аның идарә составын
сайлау булды. “Милли шура”
советының рәисе итеп Татарстан
Республикасының премьер-минис-
тры урынбасары Вәсил Шәйх-
разиев  сайланды. “Милли шура”

составына Русия Фәннәр акаде-
миясенең Океанология институты
академигы Роберт Нигъмәтуллин,
ТР Язучылар союзы рәисе Данил
Салихов, РФ Фәннәр академиясе
әгъзасы, РФ Дәүләт премиясе
лауреаты Рәшит Сюнәев
(Германия), Марс Тукаев, Туран
Апакай (Америка Кушма Штат-
лары), шагыйрь Рәвил Фәйзуллин,
ТР мәгариф һәм фән министры
Энгель Фәттахов, Ш.Мәрҗани
исемендәге Тарих институты
директоры Рафаэль Хәкимов, 
2 нче санлы татар гимназиясе
укытучысы Кәмәрия Хәмидул-
лина, җырчы Альбина Шаһи-
моратова һ.б.-лар сайланды.
Шуннан соң “Милли шура” рәисе
Вәсил Шәйхразиев Бөтендөнья
Татар Конгрессының Башкарма
комитеты рәисе Ринат Закировны
үзенең беренче урынбасары итеп,
Илдар Гыйльметдинов, Тәүфыйк
Кәримов, Камил Әбләзов һәм
Дания Заһидуллинаны урынба-
сарлары итеп тәгаенләде.

Татар дөньясының аксакалы,
милләт өчен бәяләп бетергесез зур
эшләр башкарган Татарстанның
беренче президенты,

бүгенге көндә Дәүләт Киңәшчесе
Мин-тимер Шәймиевны делегатлар
кайнар алкышлар белән каршы
алды. Ул чыгышын 25 ел эчендә
гади булмаган юл үтеп, икътисади
һәм сәяси проблемаларны җиңеп,
югалмадык, таралмадык, ә ал-
тынчы съездга җыелыштык дип
башлады. 

Минтимер Шәймиев туган
телләрне саклап калу мәсьәләсенә
аерым тукталды. 

– Барыбызны да борчыган
мәсьәлә — туган телебезне
сакларга кирәк. Бу проблема
барлык милләтләргә дә кагыла,
чөнки кешелек дөньясында
глобальләшү процессын туктатып
булмый. Техник революциянең үз
юлы бар, аның үз табигате, ә
шунда туган телне югалтмау –
анысы безнең эш. Татар телен
саклап калу беренче съезддан ук
безне борчый. Үзгәртеп кору
елларында Казанда тулы булмаган
бер татар мәктәбе калган иде.
Моны онытырга ярамый, җиңел
булмады.  Казан урамнарында
кешеләр татарча сөйләшергә ояла
иде. Моны без үзебез дә үттек, ун
ел татарча укып, институтка
керергә русча имтихан бирә идек.
Җәй буе татар балалары
имтиханга әзерләнеп, китаплар
тәрҗемә итеп утыра идек, – диде
Дәүләт Киңәшчесе. 

Аннары ул РФ президенты
Владимир Путинның күптән түгел
Йошкар-Олада ясаган чыгышына
тукталды. “Аңлап бетермичә төрле
фаразлар кылырга тотындылар.
Дикъкать белән карагыз: Русия
президенты чыгышында Русиядәге
милләтләрнең туган телләрен
кыскарту турында сүз бармады.
Киресенчә, һәр халыкның туган
телен белү буенча конституцион
хокукы бар дип әйтте. Аның
борчылуы рус теленә кагылышлы
югалтулар белән бәйле, ул шуларга
игътибар итте. Сүз дә юк, алар
безнең барыбыздан да тора,
аларны бүген дә уртага салып
сөйләшү кирәк. Русия стан-
дартлары буенча бу мәсьәлә
каралачак. Проблемаларны белә-
без. Хәзер яңа стандартлар
барлыкка килергә мөмкин, булмас
дип әйтеп булмый. Шушы
шартларда белем бирү системасы,
аның ысуллары киләчәктәге 
15 – 20 ел эчендә бик каты үзгә-
рәчәк. Барлык процессларны
исәпкә алып, телебезне ничек
саклап калу турында әле бик күп
уйлашасы бар”, – диде. 

Дәүләт Киңәшчесе Румыниядән
килгән делегатның “барысын да
эшләргә була, әмма гаиләдә туган
телдә сөйләшергә кирәк” дигән
сүзләрен үрнәк итеп китерде.
“Бүген туган телебезне саклау
үзебездән, татарлардан тора. Без
үзебез тотынсак, эшли алабыз. Бу
киләчәкнең дә киләчәге. Бөтен
акылыбызны туплап, бу мәсьә-
ләләр белән шөгыльләнергә
язсын”, – дигән теләкләрен
җиткерде. 

Бөтендөнья Татар Конгрес-
сының Башкарма комитеты рәисе
Ринат Закиров 25 ел эчендә
башкарылган эшләргә хисап тотты.
Билгеле ки, татар тормышы һәм
яшәеше өчен Бөтендөнья Татар
Конгрессының әһәмияте гаять зур.
Ул кыйтгаларга таралган татар-
ларны барлауда, туплауда һәм
берләштерүдә искиткеч зур эшләр
башкара. Чит җирләрдә яшәүче
татарлар өчен таяну ноктасы,
сыену урыны булып тора. Ринат
Закиров соңгы вакытларда
республикада татар телен укытуда
ясалма киртәләр корылуына, татар
теле дәресләре шәһәр милли
мәктәпләрдә генә түгел, хәтта

татар авылларында кимүенә
борчылуын белдерде.

Татар гаиләсен саклап калу
буенча борчылуларын да җит-
керде. Катнаш никахлар саны
хәвефләнерлек дәрәҗәгә җитте.
Милли гаилә тудыру – мөһим
эшләрнең берсе икәнлеген бил-
геләде ул. Бу җәһәттән яшьләрне
бер-берсе белән таныштыру татар
җәмәгатьчелегенең бурычы диде.
Биредә сабантуй төп мәйдан булып
хезмәт итә алыр иде. “Кешеләр
төрле вакытларда сабантуйларда
танышканнар һәм оештыручылар
бу турыда хәтерләреннән чыгар-
масалар иде”, – диде. 

Съездда чыгышлар күп булды.
Чыгыш ясаучылар үз уйларын,
фикерләрен, тәкъдимнәрен, бор-
чылуларын, уңышларын яңгыратты. 

Пленар утырыштан соң
делегатлар съезд резолюциясен
кабул итте. Анда татар телен
саклау һәм үстерү, милли белем
бирү системасын саклау, 2020 елда
үтәчәк Бөтенрусия халык санын
алу чарасында татарларның төгәл
санын һәм вәзгыятен дөрес
чагылдыру өчен максатчан эш
алып бару һ.б. мәсьәләләр карала.
Делегатлар шулай ук киң
җәмәгатьчелек катнашлыгында
татар халкының телен һәм рухи
мирасын саклау һәм үстерү
платформасын әзерләү буенча
карар кабул иттеләр. Моннан тыш,
Татарстан Республикасы хөкүмә-
теннән татар телендә “Уен-ТВ”
балалар белем бирү каналын
булдыру мөмкинлеген карауны
сораячакларын җиткерделәр.
Резолюциядә татар халкының
“Сабантуй” һәм русларның
“Каравон” милли бәйрәмнәрен
ЮНЕСКОның мәдәни мирасына
кертүне сорап мәрәҗәгать
итәчәкләр. Бөтендөнья Татар
Конгрессы Татарстан Республика-
сында президент атамасын саклау
мәсьәләсен дә хуплады. Делегатлар
шулай ук татар халкына
мөрәҗәгать кабул итте.

Милләтебезнең телен, мәдәния-
тен, рухи мирасын, милли
тәрбиясен саклау, эшкуарлык һәм
меценатлыкны үстерү мәсьәлә-
ләрен күтәргән съезд үзенең
ахырына җитте. Съездның
музыкаль чараларга бай булуын да
билгелисе килә. Галиәсгар Камал
исемендәге театрда “Казан” бию
ансамбленең чыгышын, Татарстан
сәнгать осталарының концертын
карап хозурландык.  Делегатлар
һәм кунаклар өчен нурлы Казан,
шулай ук Арча, Теләче, Балтач һәм
Кукмара районнары буйлап төрле
эчтәлекле күңелле экскурсияләр
булды. Ул экскурсияләрдә кунак-
ларны соклангыч үрнәкле гаиләләр
белән таныштырдылар. Без исә
Кукмара районының Вахит
авылында Рифкать һәм Гүзәл
Фәхретдиновларның матур тор-
мышларын күреп сокландык. 

Бөтендөнья татар конгрессы
үзенең соңгы биш елдагы һәм
чирек гасыр эчендәге эшчәнлегенә
тагын бер кат байкау ясады, аның
уңай һәм кимчелекле якларын
билгеләде, алга тагын да
җаваплырак планнар корды,
эшчәнлеген тагын да камил-
ләштереп һәм заман белән бергә
милләт үсешенә, яшәешенә, рухи
һәм матди мирасын саклауга файда
китерерлек эшләр билгеләде.
Съезд эше тәмамлангач делегатлар
һәм кунаклар яхшы кәеф,
халкыбыз файдасына тагын да
тырышыбрак эшләү теләге һәм
дәрте белән дөньяның төрле
почмакларына сибелде. 

Резеда КаДИКова.
Уфа-Казан.

сибелгән
бер газиз

ла”...

Башкортстан республикасы татар-
лары конгрессы төбәк иҗтимагый
оешмасының башкарма комитеты

рәисе, Бр дәүләт җыелышы депутаты, VI съезд
делегаты заһир ХәКиМовтан тәэссоратлары белән
бүлешүен үтендек.

– Съезд биш көн дәвамында эшләсә дә, бер тында
үтте дә китте. Съездда тагын бер кат милләтебез өчен
горурлык хисләре кичердем. Кая гына барсак та, Казан буенча
экскурсиягәме, районнар буенча йөргәндәме, милләттәшләребезнең
матур тормышларын күреп шатландык. Съезд эшенә килгәндә, яңа
устав, “Милли шура” советы төзелүе төп вакыйгалар булды.  “Милли
шура”га ТРның вице-премьеры Вәсил Шәйхразиевның тәгаенләнүен
уңай кабул иттек. Хәзер иҗтимагый оешмалар белән дәүләт
арасында килешү процедуралары төзү җиңеләер дип уйлыйм. БТК
җитәкчесе Ринат Закировның Шура рәисенең беренче урынбасары
итеп һәм Татарларның федераль милли-мәдәни автономиясе
җитәкчесе Илдар Гыйльметдиновның урынбасар булып билгеләнүе
уңай күренеш. Р.Закировның вазифасында калуы яхшы, чөнки бергә
башлаган уртак эшләр һәм элемтәләр өзелмәс.

Башкортстан делегациясе эчендә съездга беренче тапкыр
баручылар да булды. Алар Казаннан илһамланып, канатланып
кайттылар, дәртләнеп эшләргә көч алдык диделәр. Бер делегат та
турист булып бармады: барысы да эшләде, фикер алышуларда
дакатнашты, чит җирләрдә яшәүче милләтәшләребез белән
рәхәтләнеп аралаштылар. Бер мисал китерәсем килә. Кытайда
татарлар күп яшәми, 1 процентка да җитми. Әмма Кытай
парламентында якташыбыз, Борай егете булуын белгәч, бик
шатландык.  Менә шулай, татарлар беркайда да югалып калмыйлар.
Барысы да югары белемлеләр, зыялылар, туган телне дә беләләр.
Америка, Австралия кебек океан артында яшәүче милләттәшләребез
үзләре дә югалмаганнар, телне дә онытмаганнар. Ана телебезне
балаларына, оныкларына бөтен нечкәлекләре белән илтеп
җиткергәннәр. Алар белән сөйләшкәндә-аралашканда телне камил
белүләре, бер генә чит сүз кыстырмыйча сөйләшүләренә таң калдык.
Без мәктәпләрдә туган телне өйрәнүгә сәгатьләрне аз бүләләр дип
зарланабыз, кайгыртмый дип хөкүмәткә дә япсарабыз. Әнә чит
илләрдә безнең телнең статусы  булмаса да, матур итеп сөйләшәләр
ич. Бар да гаиләдән башлана шул... Чит җирләрдә яшәүче
милләттәшләребез белән чагыштырганда мөмкинлекләребез бар,
әмма аны тиешенчә файдаланмыйбыз. Алма пеш, авызыма төш
дигәндәй, гел хөкүмәттән әзерне көтәбез. Съезд делегатлары,
иҗтимагый эшләрне дәвам итәргә, булган мөмкинлекләрне
файдаланып,  җиң сызганып эшләү максаты белән дәртләнеп
кайттылар.

Фикер


